
Los Arcoseko Teknologia Zentroan nanoteknologiako enpresa bat sortu dute, hainbat aplikaziotarako nano-partikula sintetikoak egiten dituena
Miranda presidenteordea eta Roig kontseilaria TECNAN enpresako instalazioak ikusten izan dira, gaur goizean

Ostirala, 2008ko martxoaren 7a. Álvaro Miranda Simavilla bigarren presidenteorde eta Ekonomia eta Ogasun Departamentuko kontseilaria eta José María Roig Aldasoro Berrikuntza, Enpresa eta Enplegu Departamentuko kontseilaria Los Arcoseko Teknologia Zentroan izan dira gaur goizean, bertan sortu duten nanoteknologiako enpresa, “Tecnología Navarra de Nanoproductos, S.L.” (TECNAN), ikusten. Jerónimo Gómez Ortigosa Los Arcoseko alkatea ere bildu da ekitaldira. 
Enpresa Nafarroako Gobernuaren SPRIN sozietate publikoak eta Los Arcoseko L’Uredera Teknologia Zentroak sortu zuten, erdibana, 2007ko abenduan, eta hainbat aplikaziotarako nano-partikula sintetikoak egiten ditu.

Zentzu horretan, gogoan izan behar dugu tamainarik txikieneko materia kontrolatzen eta maneiatzen duen zientzia dela nanoteknologia (grekoko nano aurrizkia, metroaren edo edozein neurri unitateren mila milioirena adierazten duena). Hain tamaina txikiko materiak ohi ez bezala jokatzen du, eta ondorioz, materialen aplikazioak bestelakoak eta mugagabeak izan daitezke. Nanoteknologiaren aplikazioetako batzuk medikuntza, genetika, izurrien kontrola, edo energia iturrien erabilera eraginkorra dira, besteak beste. 

TECNAN enpresaren berrikuntzarik garrantzizkoenei dagokienez, honako hauek nabarmendu ditzakegu: materialak ugaritzea, osagai anitzeko partikulak lortzea, partikularen ezaugarriak kontrolatzea, nano-hautsak purutasun handia izatea, egonkortasun termiko handia izatea, prozesuaren katea laburtzea, test bidez aztertutako ekoizpen maila handitzea, eta prozesua automatizatzea. Merkatuko aplikazio nagusiak, berriz, honako hauek dira: kosmetika eta farmazia, hortz protesiak, katalisia (katalisia eta ingurumen kimika), argiaren xurgapena (eguzki plaken eta eguzkitako betaurrekoen ekoizleak), eta plastikoaren eta kautxuaren kargak (plastikozko materialen ekoizleak).


TECNAN enpresak honako hauek egiten ditu, besteak beste: nano-partikulak, nano-partikulaz osatutako materialak, eta nano-partikulak, nano-partikulaz osatutako materialak eta produktuak eta nano-egitura duten beste sistema batzuk ekoizteko erabiltzen diren lehengaiak, aitzindariak eta berariazko produktuak ikertzea, aztertzea, garatzea, ekoiztea eta merkaturatzea.


Gainera, berariazko osagaiak edo mikroegitura dituzten material aurreratuak eta material horietan oinarritutako produktuak eta sistemak aztertzea, garatzea, ekoiztea eta merkaturatzea ere badu helburu.

2006ko martxoan SPRIN sozietate publikoak eta L’Uredera zentroak izenpetu zuten hitzarmenaren testuinguruan sortu zuten TECNAN enpresa. Hitzarmenari jarraiki, nanoteknologiako enpresa Los Arcoseko Teknologia Zentroko instalazioetan sortzea hitzartu zuten, SPRIN sozietateak eraikinaren erabilera L’Uredera zentroaren esku utzi zuen, eta ordain gisa, L’Uredera zentroak onartu zuen bertako ezagueretan oinarrituta sortutako enpresetako parte-hartzea Nafarroako Gobernuaren sozietatearekin %50ean partekatzea. 

Era berean, TECNAN enpresaren sorkuntza Nafarroako Gobernuak teknologiaren arloan duen politikaren esparruan kokatuta dago. Izan ere, nanoteknologia sustatzea du helburu Gobernuaren politikak, garatzeko aukera asko dituen arlo estrategiko gisa. L’Urederra enpresen zerbitzura dagoen teknologia zentroa da, eta estrategikotzat jotzen du gaur egungo industria azpiegituran ezartzeko zailak diren ikerketa berritzaileen bidez oinarri teknologikoa duten enpresa berritzaileak (EIBT delakoak) sortzea. Horretarako, gainera, beharrezkotzat jotzen du enpresa sarearekin sinbiosian jardutea, beti. 
L’Urederra, Nafarroako eragile teknologikorik aktiboenetako bat 

Los Arcoseko L’Urederra Zentro Teknologikoa 1999an sortu zuten, eta Claudio Fernández Acevedo du zuzendari. Zentroak I+G+b jarduerak enpresen eta eragile ekonomikoen zerbitzura sustatzea eta egitea du helburu, eta hartara, industriaren sektorean ezaguera eta teknologia berriak sortzea, Estatuan zein nazioartean, eta batik bat Nafarroan. Irismen handiko I+G+b proiektuetan parte hartu du (ehun proiektu baino gehiagotan, hain justu), Estatuan zein nazioartean. Zentzu horretan, L’Urederra Nafarroako eragile teknologikorik aktiboenetako bat da. Bi egoitza ditu, Los Arcosekoa eta Zudairikoa, eta 6.396 metro koadroko azalera du, orotara. 

Etorkizuneko erronkei dagokienez, honako hauek nabarmendu ditzakegu: Nafarroan ezaguera eta lanpostuak sortzea, EIBT enpresak eta patente berriak sortzeko eta sendotzeko; izen handiko zentro bihurtzea, Estatuan zein Europan; potentzial teknologikoaren eta espresen eskariaren arteko oreka bilatzea; kalitatearekiko, zerbitzuaren eraginkortasunarekiko, eta profesionalen etengabeko garapenarekiko eta prestakuntzarekiko konpromisoari eustea; eta epe ertainean berrogeita hamar bat langile eta 3,4 miloi € inguruko diru sarrerak izatea. 

